
				ఈ పుట అచ్చుదిద్దబడ్డది

చ. పలుచనివారికిం బొడమి భాసురపుణ్యజనాహితాత్మునిం

గలసి చెలంగ నొప్ప దని కల్మివెలంది దలంచి ధాత్రి ని

య్యలఘునకు న్జనించె సముదంచితపుణ్యజనాప్తు నొక్కరా

జు లలి వరింపఁగోరి యని సొంపుగ నెంచిరి కొంద ఱాత్మలన్. 38


సీ. అఖిలవర్ణితచర్య యగునార్యఁ గర్కశా

కృతికి రాతికిఁ బుట్ట నెనపినసడి,

యసమకళాజాలవసతికి రతి కనం

గవిలాససంలబ్ధి గఱపు రట్టు,

ఘనరసోదయయుక్తిఁ దనరునుర్వరఁ బంక

సంకులఁగాఁ దార్పఁజాలు మాట,

సుమనోవనాఢ్యవృత్తి మహేంద్రవనిత స్వ

శ్శ్రీయుక్తగాఁ ఘటించినకొఱంత,


తే. సత్కులోద్భవ వరవిలాసయుత ననఘ

మానితశ్రీవిరాజిత నీనెలంతఁ

గోరి నిర్మించి వారించికొనియె నలువ

యనుచు నెంచిరి కొంద ఱింపెనయువేడ్క. 39


క. అని యీగతి నృపతతి తి

య్యనిపలుకులు వెలయఁ బొగడు నయ్యెడ నాళీ

జనములు చెంతలఁ గొలువఁగఁ

గనకలతాగాత్రి జనకుఁ గదిసె ముదమునన్.  40


మ. తరుణీతల్లజ మిట్లు తన్నృపతిచెంతం జేరి యవ్వేళ భ

క్తి రహింపం దదనుజ్ఞఁ గంతురిపుపంకేజాక్షికి న్మ్రొక్కె ని

ర్భరవీక్షాగతి మారకాండపరిస ర్గం బూన్చి యుర్వీశదు

ష్కరమానంబు హరించుమంతుఁ గని చక్కన్ బాపు మన్ పోలికన్. 41

